
ЗАХИДАЛ 63

	 

	ЗАГАЛМАЙТНЫ АЯН ДАЙНЫ ҮЕИЙН ЕВРОП

	 

	1932 оны зургаадугаар сарын 20

	 

	Би сүүлчийнхээ захидалд арван нэг, арван хоёр, арван гуравдугаар зууны үед христос ба исламын хооронд болж байсан мөргөлдөөний тухай чамд зарим нэг ерөнхий ойлголт дурдсан. Европт христосын ертөнцийн нэгдлийн үзэл санаа хөгжиж байв. Тэр үед христос нийт Европоор түгэн дэлгэрч, хамгийн сүүлд Орос зэрэг Дорнод Европын славян ард түмэн түүнийг сонирхох болжээ. Үнэн эсэхийг бүү мэд эрт цагт оросууд христос шашинд орохын өмнө хуучин шашнаа огоорч шинийг шүтэх эсэх тухай асуудлыг шүүн хэлэлцэж байсан гэдэг сонин яриа байдаг. Тэдний дуулж сонссон хоёр шашин нь христос ба ислам байлаа. Тийм учраас тэд яг одоогийнх шиг тэдгээр шашинтай танилцаж, түүний тухай мэдэхийн тулд уг шашныг номлогч орнуудад элч төлөөлөгч илгээж байжээ. Тэрхүү элч төлөөлөгч исламын ноёрхон байсан Өрнөд Азийн зарим нутгаар явж дараа нь Константинопольд очжээ. Тэд Константинопольд үзсэн харснаа ихэд биширчээ. Үнэн алдарт шашны хийдийн хурлын ёслол хөгжимдөж сайхан дуу дуулж маш баялаг тансаг болдог байв. Лам хуврагууд нь ёслолынхоо гоё сайхан өмсгөлийг өмссөн, тансаг сайхан үнэртэн ханхлуулна. Тэрхүү ёслол нь умард нутгийн хагас соёл иргэншил бүхий жирийн хүмүүст нэн их таалагджээ. Исламынх тийм сайхан болдоггүй байв. Тийм учраас тэд христост илүү таалалтай болж буцаж ирээд уг явдлыг ван эзэндээ айлтгажээ. Тэгээд хаан, ард түмнийхээ хамт христос шашинд орж нэгэнт христосыг Константинополиос авсан болохоор Ромыг биш харин үнэн алдарт шашныг залгамжлагчид болжээ. Түүнээс хойш Орос улс Ромын папыг хэзээ ч үл хүлээн, эс зөвшөөрчээ. 

	Оросын энэ үйл явдал загалмайтны аян дайн эхлэхээс бүр өмнө болжээ. Болгарууд нэг үе бараг лалын шашинд орохоор завдаж байсан боловч Константинополийн татах хүчинд автсан юм гэж ярилцдаг. Тэдний хаан нь византийн хааны охинтой дэр нийлсэн (Константинополийг эрт үед Византий гэдэг байсныг чи санаж байгаа биз) тул христос шашинтан болсон ажээ. Хөрш орших бусад ард түмэн ч мөн тийм маягаар христосыг хүлээн авчээ. 

	Загалмайтны аян дайны үеэр Европт чухам юу болж байв аа? Зарим эзэн хаад Палестин руу аялан очиж тэдний зарим нь тэнд золгүй байдалд орж байсныг чи мэдэх билээ. Тэр үед пап Ромд сууж, «буруу номтон» туркуудийн эсрэг «ариун дайнд» мордохыг уриалан лүндэн буулгаж байжээ. Энэ бол папын хүч

	чадал дээд оргилдоо хүрээд байсан цаг агсан нь магад. Нэгэн ихэмсэг зант эзэн хаан пап хүлээн авч өршөөл хайрлах хүртэл Каноссд гадаа цасан дээр хөл нүцгэн хүлээн зогсож байсан гэж би чамд ярьсан, урьд нь Гильдебранд гэдэг нэртэй байсан чухамхүү тэр пап Григорий VII папыг сонгох шинэ журам тогтоож байжээ. Ромын католикийнхонд хамба лам нар хамгийн дээд зиндааны хуврагууд нь байв. Тэгээд Ариун зөвлөл хэмээн нэрлэдэг байсан хамба лам нарын зөвлөл байгуулж, тэр зөвлөл шинэ папыг сонгодог болжээ. Тэр журмыг манай эриний 1059 онд бий болгож түүнээс хойш зарим нэг өөрчлөлт оруулан одоо хүртэл уг журмыг баримталсаар ирсэн байж ч болох юм. Одоо ч гэсэн папыг таалал төгсөхөд хамба лам нарын зөвлөл яаралтай цугларан хаалгаа түгжин хуралддаг ажээ. Сонгууль дуусахаас нааш тасалгаанаас хэн ч гарах буюу орох эрхгүй. Зарим үед тэд папт сонгогдох хүний талаар санал нийлэхгүй удтал суухад хүрдэг боловч гарч явж болохгүй байв! Тийм учраас тэд арга буюу эцсийн эцэст санал тохиролцох бөгөөд сонгууль дуусмагц дээш цагаан утаа суунаглуулан энэ тухай гадаа хүлээн цугларсан олонд мэдэгддэг байна. 

	Ариун Ромын эзэнт их гүрний эзэн хааныг мөн папын нэгэн адил ингэж сонгоно. Тэгэхдээ тэднийг том феодалын эрхтэн сеньорууд сонгоно. Сонгох эрхтэй эзэн дээдэс буюу курфюрст хэмээн нэрлэдэг тийм хүмүүс долоо байжээ. Тийм замаар хаан ширээнд нэг гэр бүлийн гишүүн залгамжлан суухыг хориглохыг хичээдэг байв. Гэвч практик дээр урт удаан үеийн турш уг сонгуульд нэг л гэр бүлийнхэн дийлэнх болсоор иржээ. 

	Жишээ нь арван хоёр ба арван гуравдугаар зууны үед эзэнт улсыг Гогенштауфены угсааныхан л захирч иржээ. Гогенштауфен гэдэг нь Германы нэг бяцхан хот буюу сууриныг хэлдэг байсан бололтой. Хаан суух хүн тэндээс л гарч ирж уг нэрээр нэрлэгддэг байв. Фридрих I Гогенштауфен 1152 онд эзэн хаан болжээ». Түүнийг ерийн үед Фридрих Барбаросс гэдэг бөгөөд загалмайтны аян дайны үеэр тэр усанд живжээ. Эзэнт улсын түүхэнд түүний хаанчлалын үе л хамгийн сайн нь байсан гэж ярилцдаг байна. Германы ард түмэн түүнийг бараг л домогт гардаг баатар шигээр үзэж, олон домог яриа дэлгэрсэн ажээ. Тэр уулын гүн агуйд нойрсож байгаа. цаг мөч нь болмогц нойрноос сэрж ард түмнээ аврах юм хэмээн ярилцдаг байна. 

	Фридрих Барбаросс папын эсрэг их тэмцсэн боловч тэр нь папын ялалтаар дуусаж Фридрих папд сөгдөх болжээ. Тэр хэмжээгүй эрхт эзэн хаан байсан боловч феодалын том вассалууд түүнд их төвөг учруулдаг байлаа. Италид өсөн гарч ирж байсан том хотуудын эрх чөлөөтэй байдлыг тэр нухчин дарахыг оролдсон боловч амжилт олоогүй байна. Германд ялангуяа гол мөрний эргээр Кёльн, Гамбург, Майны Франкфурт зэрэг бас олон том хот өсөн гарч ирсэн боловч Фридрих тэдний талаар өөр бодлого явуулж байжээ. Тэр тайж нар феодал язгууртны хүчийг сулруулахын тулд германы чөлөөт хотуудыг дэмжиж байжээ. 

	Хаант ёсны талаар эртний энэтхэгчүүд ямар төсөөлөлтэй байсныг би янз бүрийн холбогдлоор чамд нэг бус удаа өгүүлсэн. Эртний аричуудаас Ашугийг хүртэл, «Артхашастраас» Шукрачарийн бичсэн «Нити˗ сарийг» хүртэл бүх юман дээр хаан хүн олон нийтийн санаа бодолд захирагдах ёстой гэдгийг л давтан хэлсэн байдаг байв. Эцсийн эцэст нийгэм л ноён нь байх ёстой. Хэдийгээр практик дээр Энэтхэгийн хаад бусад газрынхтай нэгэн адил мөн л харгис хэрцгий байсан боловч хаант ёсны талаар энэтхэгийн үзэл онол тийм байсан юм. Үүнийг хуучны европынхны бодол санаатай зүйрлүүлээд үз л дээ. Хуульчдын батлан хэлж байгаагаар тэр үед эзэн хаан хэмжээгүй эрхтэй байжээ. Түүний санасан хэлсэн бүгд хууль байв. «Эзэн хаан бол газар дээр байгаа амьд хууль мөн» гэж тэд ярьдаг. «Ард түмэн эзэн хаанд хууль тулгах биш, харин түүний лүндэнд захирагдах ёстой» гэж Фридрих Барбаросс өөрөө хэлжээ. 

	Үүнийг хятадуудын үзэлтэй зүйрлүүлээд үз. Тэд хаан буюу эзэн хааныг жишээ нь тэнгэрийн Хүү гэх мэтээр сүржин нэр өгч хүндэлдэг байсан боловч түүнд бид төөрөлдөж болохгүй билээ. Онолын ёсоор бол түүний байр суурь европын бүхний дээд эзэн хааны байр сууриас маш их ялгаатай байв. Эртний хятадын Мэнцзы гэдэг бичгийн хүн: «Улс оронд хамгийн чухал хэсэг нь ард түмэн мөн, дараа нь газрын бурхан, ургац зэрэг ашигтай зүйлс орно, ач холбогдлоороо хамгийн сүүлд нь эрх баригч хүн орно» хэмээн бичжээ. 

	Ингэхлээр Европт эзэн хааныг дэлхий дээр байгаа хамгийн дээд талын хүн гэж үздэг чухамхүү түүнээс уламжлан эзэн хаан хэмжээгүй эрхтэй байх ёстой гэсэн үзэл санаа гарчээ. Гэвч хэрэг дээрээ тэр ганцаараа захирч чадахгүй байсан нь мэдээж хэрэг. Феодалын вассалууд хүртэл тийм ч эрх мэдэлгүй байгаагүй, бас яваандаа хотуудад эрх барилцахыг шаардсан шинэ ангиуд гарч ирж байсныг бид мэдэх билээ. Пап ч гэсэн бас л дэлхий дээр ганцаараа эзэгнэх гэж санаархаж байв. Хоёр «дээд» эзэн байсан газарт мөргөлдөөн гарах нь зайлшгүй. 

	Фридрих Барбароссын ач хүүг мөн Фридрих гэдэг байсан. Тэр бүр залуугаасаа Фридрих II гэдэг нэртэй эзэн хаан болсон байна. Тэр бол дэлхийн гайхамшиг хэмээн нэрлэгдэж байсан бөгөөд египетийн султантай нөхөрсөг уулзалт хийхээр Палестинд очиж байсан тэр хүн юм. Тэр өвөг эцгийнхээ нэгэн адил бас л папын гөжүү хөдөлгөж түүнд захирагдахаас татгалзжээ. Пап хариуд нь түүнийг сүмээс хөөжээ. Энэ бол папын хэрэглэж ирсэн хуучны, аюулт зэвсэг байсан боловч яваандаа зэврэн мохож эхэлсэн юм. Папын уур хилэн Фридрих II˗ыг юунд ч хүргэсэнгүй, бас тэгээд дэлхий дахины байдал ч их өөрчлөгдсөн байлаа. Фридрих Европын бүх хаад, эздэд дэлгэрэнгүй захидал бичиж, пап хааны ажил хэрэгт оролцох ёсгүй, папын үүрэг бол улс төрийн бодлоготой зууралдах биш, харин шашин шүтлэгийн асуудлыг л ажиглаж байх явдал мөн гэдгийг зааж хэлсэн байв. Тэр бас лам нар хээл хахууль авдаг тухай бичжээ. Фридрих паптай маргалдаад давж байжээ. Түүний бичсэн захидал гойд сонирхолтой юм. Тэр бол эзэн хаад, папуудын хооронд болсон хуучин маргааны орчин үеийн үзэл санааны илрэл байсан юм. 

	Фридрих II шашны асуудалд маш хүлцэлтэй ханддаг, арабын хийгээд еврейн гүн ухаантан түүний ордонд очдог байжээ. Түүний ачаар араб тоо ба алгебра (анх Энэтхэгт үүссэнийг чи мэднэ) Европт дэлгэрсэн гэж ярьдаг юм. Тэр бас Неаполийн их сургуулийг, мөн Салерно дахь хуучны их сургуулийн дэргэд анагаах ухааны том сургууль байгуулж байжээ. 

	Фридрих II 1212—1250 онд хаанчилж байлаа. Түүнийг үхсэнээс хойш эзэнт улсын дотор Гогенштауфенүүдийн ноёрхол эцэс болжээ. Хэрэг дээрээ эзэнт улс өөрөө аяндаа оршин байхыг больжээ. Итали тусгаарлаж, Герман задран бутарч тэнд олон жилийн турш аюултай их дажин самуун болж байв. Морьтон тонуулчин дээрэмчид эд юмсыг нь булаан авч, дээрэмдэж түүнийг хэн ч журамлаж чадахгүй байв. Германы вант улсын хувьд Ариун Ромын эзэнт улс дэндүү хүнд дарамт болж байв. Франц, Англид хаад нь аажмаар байр сууриа бэхжүүлж, захирагдахаас татгалзсан том феодалын вассалуудыг дарж байлаа. Германд хаан нь давхар эзэн хааны үүрэг гүйцэтгэж пап ба италийн хотуудын эсрэг тэмцэн завгүй байв. Герман эзэн хааныг хүндлэх нь зүйтэй гэж үздэг бөгөөд түүнээс болж дотоодын сул дорой байдал, өөр хоорондын дайн дажинд хүрдэг байлаа. Герман Дөнгөж нэгдэж эхлэхээс бүр өмнө Франц, Англи хоёр хүчтэй үндэстэн болж чадсан байв. Германд олон зуун жилийн турш олон жижиг хаад эзэгнэж байв. Герман дөнгөж жар орчим жилийн хойно нэгдсэн боловч түүнээс хойш ч гэсэн жижиг хан вангууд байсаар байсан юм. 1914—1918 оны их дайн л тэр бүх хаант ёсыг эцэс болгожээ. 

	Фридрих II˗оос хойш Герман маш их эмх замбараагүй болсон учир хорин гурван жилийн турш эзэн хаанаа ч сонгож чадахгүй байлаа. 1273 онд гүн Рудольф Гасбург эзэн хаанаар сонгогджээ. Тийнхүү Габсбургийн шинэ гэр бүл тайзнаа гарч иржээ. Тэр гэр бүл эзэнт улсыг эцэс болтол хаанчилж байв. Энэ гэр бүлийн хаанчлал мөн л дэлхийн их дайны үеэр төгсгөл болжээ. Дайны үед Франц Иосиф гэж нэрлэдэг байсан Габсбург Австри˗Венгрийн эзэн хаан байжээ. Тэр бол жар гаруй жил хаан ширээнд суусан маш их хөгшин хүн байв. Түүнээс хаан ширээг залгамжлагч нь Франц Фердинанд бөгөөд 1914 онд Боснийн (Балканд) Сараевт түүнийг эхнэрийнх нь хамт алжээ. Чухамхүү тийнхүү алсан явдал дэлхийн их дайн эхлэхийн шалтаг болсон бөгөөд дайн ч олон юмыг, түүний дотор эртний Габсбургийн угсааныхныг цааш нь харуулжээ. 

	Ариун Ромын эзэнт гүрэн тийм байдалтай байлаа. Түүний баруунд байсан Франц, Англи хоёр хоорондоо үе үе байлддаг эдгээр орны хаад өөр өөрсдийн том вассалуудтай мөн дайны байдалтай байв. Германы эзэн хаадыг бодвол эндхийн хаад язгууртан нараа шийдвэртэй ялж байжээ. Түүний үр дүнд Англи ба Франц улс үлэмж илүү бат нэгдэлтэй улсууд болж тэгснээр улам хүчтэй болж байлаа. 

	Энэ үед Англид нэг үйл явдал болсныг чи уншсан байж ч болох юм. Тэр бол манай эриний 1215 онд Иоанн хаан эрх чөлөөний Их хартид гарын үсэг зурсан явдал байв. Иоанн бол өөрийн ах Арслан зүрхт Ричардыг залгамжлан хаан суусан хүн байв. Тэр маш ховдог шунахай, тэгсэн мөртөө сул дорой, ов мэх хэрэглэн нийтийн дургүйцлийг хүргэдэг байв. Баронууд түүнийг Темза мөрний Раннимед арал дээр байхад нь баривчлан авч бараг хүчээр Их хартид гарын үсэг зуруулсан ажээ. Түүнд тайж нар ба Английн ард түмэн тодорхой эрх чөлөө эдлэх болсныг амласан байлаа. Тэр бол Англи дахь улс төрийн эрх чөлөөний төлөө өнө удаан тэмцлийн анхны алхам байв. Байр сууриараа эрх тэгш хүмүүсийн зөвшөөрөлгүйгээр хаан харьяат албат нарынхаа нэг ч хүний өмч ба эрх чөлөөнд халдах эрхгүй гэдгийг уг хартид зориуд цохон заасан байлаа. Байр сууриараа шүүгдэгчтэй ижил эрх бүхий хүмүүс шүүгчийн үүрэг гүйцэтгэх тангарагт шүүгчийн систем ингэж үүсжээ. Ийнхүү Англид хааны эрх мэдлийг дээр үеэс хязгаарлах болсныг бид мэдэв. Ариун Ромын эзэнт гүрэнд ноёрхож байсан эрх баригч хэмжээгүй эрхтэй байх ёстой гэсэн онолыг Англид тэр үед ч хүлээн аваагүй байжээ. 

	Харин долоон зуу гаруй жилийн өмнө Англид тогтсон энэхүү журмыг британийн захиргаанд байсан Энэтхэг улсад бүр одоо 1932 онд ч хэрэглээгүй байсан нь сонин юм шүү. Одоо Энэтхэгт зөвхөн ганц хүн, дэд хаан л зарлиг гаргах, хууль зохиох, хүний эрх чөлөөг хасах, эд хөрөнгийг хураах эрхийг эдэлж байна. 

	Эрх чөлөөний Их хартид гарын үсэг зурсны дараахан Англид бас өөр нэг чухал үйл явдал болжээ. Аажмаар үндэсний зөвлөл байгуулагдаж түүнд улс орны янз бүрийн нутаг, хотуудын тайж нар, хотынхон оролцох болжээ. Тэр нь английн парламентын эх суурийг тавьсан ажээ. Тайж нар хотынхон доод танхимыг бүрдүүлж, дээд язгууртан, хамба лам нар лордуудын танхимыг бий болгожээ. Эхний үед парламентын эрх мэдэл маш хязгаартай байсан боловч яваандаа улам эрх мэдэлтэй болж байв. Тэр нь яв явсаар хаан, парламент хоёрын хэн нь илүү эрхтэй байх вэ гэдэг талаар маргаан үүсэхэд хүргэжээ. Сүүл сүүлдээ хаан эрх мэдэлгүй болж парламент маргаангүй ноёрхох болсон юм. Гэвч тэр болтол дөрвөн зуун жил өнгөрч, XVII зууны үед жинхэнэ тийм болжээ. 

	Францад мөн л гурван язгуурынхан (Ерөнхий штатууд˗Ред. ) хэмээн нэрлэдэг тийм зөвлөлтэй байв. Тэр гурван язгуур гэдэг нь тайж нар, сүм хийд, хүй нэгдэл (гурав дахь язгуур нь˗Ред. ) байв. Уг зөвлөлийг заримдаа хааны зөвшөөрснөөр хуралдуулдаг байв. Гэвч тэгж хуралдах нь ховор байсан бөгөөд зөвлөл нь английн парламент шиг тийм эрх мэдэл олж чадахгүй байв. Францад хааны эрх мэдлийг хасахын өмнө нэгэн хааны толгойг авч байсан удаа ч бий. 

	Дорно зүгт нь грекүүдийн Дорнод Ромын эзэнт гүрэн оршин тогтносоор байлаа. Тэр гүрэн оршин тогтносон өдрөөсөө эхлэн аль нэгэн улстай ямагт дайтаж түүнээсээ болж унахыг шахаж байсан удаа олон байв. Тэглээ ч гэсэн эхлээд умардын зэрлэг аймгууд, дараа нь лалынхны довтолгоог тогтоон барьсаар байсан билээ. Оросууд буюу болгарууд, арабууд буюу турк˗сельджукүүд зэрэг эзэнт улс руу халдан ирж байсан бүх довтолгооны хамгийн хөнөөлтэй нь загалмайтны довтолгоо байв. Христосын тэрхүү тайж нар ямар ч «буруу номтноос» илүү христосын Константинопольд хор хохирол учруулж байжээ. Эзэнт улс хийгээд Константинополь хот тэр их сүйрлээс хэзээ ч гарч чадаагүй билээ. 

	Өрнөд европын ертөнц Дорнодын эзэнт улсыг огт мэддэггүй байжээ. Тэд түүнийг нэг их сонирхдоггүй байв. Сайндаа л «христосын ертөнцийн» нэг хэсэг гэж үздэг байв. Тэд грек хэлээр ярьдаг байсан, гэтэл Өрнөд Европын номын хэл нь латин хэл байв. Хэрэг дээрээ Константинополь уналтад ороод байсан үедээ ч соёл боловсрол, утга зохиол нь Өрнөдийнхөөс ч илүү хөгжилтэй байсан юм. Гэвч тэр нь хүч чадал муутай, бүтээлч эрчим нь барагдсан хуучирсан эрдэм мэдлэг байв. Өрнөд эрдэм мэдлэг эзэмшээгүй байсан боловч залуу, бүтээлч хүч нь ид оргилон байсан бөгөөд тэгээд ч удалгүй сайхан сайхан зохиол бүтээл туурвиж эхэлсэн юм. 

	Дорнод Рамын эзэнт гүрний дотор Ромынх шиг тэгж сүм хийд ба эзэн хааны хооронд мөргөлдөөн гарч байсангүй. Тэнд эзэн хаан бүх эрхийг гартаа барьсан дарангуйлагч нь байлаа. Ямар нэгэн эрх чөлөө гэж огт байсангүй. Хамгийн хүчтэй буюу хамгийн тэнэг мулгуу нь л хаан ширээг булаан авдаг байлаа. Тэд аллага таллага, ов мэх, гэмт хэрэг үйлдэх, цус асгаруулах замаар хаан ширээг булаан авч ард түмэн түүнд сохроор захирагддаг байв. Хэн захирах нь тэдэнд хамаагүй мэт санагддаг байжээ. 

	Дорнодын эзэнт улс Азиас ирэх довтолгооноос Европыг хамгаалсан хаалганы манаа мэт байдаг байлаа. Тэр нь олон зуун жилийн турш уг үүргийг амжилттай биелүүлж ирсэн ажээ. Константинополийг арабууд эзлэн авч чадаагүй, турк˗сельжукууд маш ойртон ирж амжсан боловч мөн л эзлэн авч чадаагүй, монголчууд түүний хажуугаар өнгөрч хойгуур Орос руу оржээ, Хамгийн сүүлд нь харин туркийн османууд довтлон ирж 1453 онд эзэнт улсын Константинополь хотыг эзлэн авч их олз үмхжээ. Тийнхүү хог унаснаар Дорнодын эзэнт улс ч мөхсөн ажээ. 

	 

	 


“Жавахарлал Неру : Ертөнцийн түүхийг сөхөн үзвэл I” номын ГАРЧИГ 

	 

	Монгол хэвлэлийн газраас

	Зөвлөлтийн хэвлэлийн газраас

	Оршил өгүүлэл

	Зөвлөлтийн уншигчдад

	Өмнөх үг

	Дөрөв дэх хэвлэлд зориулсан оршил

	Нэг дэх хэвлэлд зориулсан зохиогчийн өмнөх үг

	Төрсөн өдөрт зориулсан захидал

	1. Шинэ жилийн бэлэг

	2. Түүхийн сургамж

	3. Инкилаб Зиндабад

	4. Ази ба Европ

	5. Эртний соёл иргэншил ба бидний өв уламжлал

	6. Эллинүүд

	7. Грекийн хот˗улс

	8. Өрнөд азид байсан эзэнт гүрнүүд

	9. Хуучин уламжлалын балаг

	10. Эртний Энэтхэгийн тосгон˗улс

	11. Хятад орон нэгэн мянган жилийн хугацаанд

	12. Өнгөрсний дуудлага

	13. Баялаг хэнд очиж байв аа

	14. Христосын мэндлэхээс өмнөх зургаа дахь зуун ба шашин

	15. Перс ба Грек

	16. Эртний Грекүүдийн сүр хүчин

	17. Нэрт байлдан дагуулагч сэхүүн зант хүн

	18. Чандрагупт Маурья ба «Артхашастра»

	19. Гурван сар!

	20. Аравийн тэнгис

	21. Амарч аялан яваагаар зүүдэлсэн минь

	22. Амьдрахын төлөө хүний тэмцэл

	23. Тойм

	24. Бурхны ивээлт Ашуг хаан

	25. Ашугийн үеийн дэлхий дахин

	26. Цин, Хан улсын үе

	27. Ром Карфагены эсрэг

	28. Ромын бүгд найрамдах улс эзэнт гүрэн болсон нь

	29. Өмнөд Энэтхэг умардаасаа давамгайлах болов

	30. Хил залгасан Кушаны эзэнт улс

	31. Есүс ба Христос

	32. Ромын эзэнт гүрэн

	33. Ромын эзэнт гүрэн бутарч хоосон нэр болон хувирсан нь

	34. Дэлхий дахины улс гэсэн үзэл

	35. Парфи ба Сасанид

	36. Өмнөд Энэтхэг колонитой болсон нь

	37. Гуптүүдийн эзэмшлийн үе дэх индустаны түрэмгийлэл

	38. Хүннү нар Энэтхэгт орж ирсэн нь

	39. Энэтхэг гадаад зах зээл дээр ноёрхсон нь

	40. Улс орон, соёл иргэншлийн мандал, мөхөл

	41. Тан улсын үеийн Хятадын хөгжилт

	42. Чосон ба Дай Ниппон нар

	43. Харшавардхан ба Сюань цзан

	44. Өмнөд Энэтхэгээс олон хаад, жанжин бас нэг их хүн төрсөн нь буй

	45. Энэтхэг орон дундад эртний үед

	46. Тансаг сайхан Ангкор ба Шривиджайя хот

	47. Ромыг дахиад л харанхуй манан бүрхэв

	48. Исламын үүсэл

	49. Арабууд испаниас монгол хүртэл байлдан дагуулсан нь

	50. Багдад ба Харун˗ар˗Рашид

	51. Харшаас Махмудын үе хүртэлх умард Энэтхэг

	52. Европын орнууд үүссэн нь

	53. Феодалын систем

	54. Хятад улс нүүдэлчдийг өрнө зүг тухирсан нь

	55. Япон дахь Сёгуны хаанчлал

	56. Хүн эрж хайсаар л

	57. Манай эриний анхны мянган жилийн төгсгөл

	58. Ази, Европыг эргэж нэг харвал

	59. Америкийн Май нарын соёл иргэншил

	60. Мохенжо˗˗Дарод дахиад нэг очъё

	61. Кордова ба Гранада

	62. Загалмайтны аян дайн

	63. Загалмайтны аян дайны үеийн Европ

	64. Европын хотууд үүссэн нь

	65. Афганчууд Энэтхэгт довтлов

	65. Делийн хаан˗боолууд

	67. Чингис хаан Ази, Европыг донсолгосон нь

	68. Монголчууд дэлхийг ноёрхсон нь

	69. Их жуулчин Марко Поло

	70. Католик сүм хийд дайнч болсон нь

	71. Нэр сүрийн эсрэг тэмцэл

	72. Дундад эртний үе төгссөн нь

	73. Тэнгисийн зам нээсэн нь

	74. Монголын эзэнт гүрэн задран унасан нь

	75. Энэтхэг хэцүү асуудлаа шийдэхээр завднам

	76. Өмнөд Энэтхэгийн хаанчлал

	77. Виджаянагар 

	78. Малай орны эзэнт улсууд болох Маджапахит ба Малакка

